
Novas Novas

O tráiler do servizo da Xunta “Coidados Porta a Porta” 
permanecerá instalado os días 15, 16 e 17 de novembro 
na praza do antigo Concello ofrecéndolle á veciñanza 
de 55 anos en diante servizos gratuítos de podoloxía, 
audioloxía e estimulación cognitiva. Para solicitar 
información e cita previa, hai que chamar ao 622 748 
283 ou enviar un correo electrónico a 
coidadosportaaporta.politicasocial@xunta.gal. 
 
No caso do servizo de podoloxía, o persoal sanitario 
revisaranos o estado dos pés e faranos de balde un corte e limpeza das uñas, ademais de eliminar durezas, 
calos e helomas. 
 
A revisión de audioloxía consistirá nunha exploración do oído e na realización dunha audiometría para comprobar o noso nivel auditivo. 
 
O terceiro servizo que atoparemos na unidade móbil de Coidados Porta a Porta refírese á memoria. Faranse sinxelos exercicios de estimulación 
cognitiva e funcional para detectar ou desbotar a existencia de problemas incipientes de deterioramento. 
 
Trátase dun servizo totalmente gratuíto -está financiado cos fondos Next Generation- que se ofrecerá en horario de 9:00 a 20:00h e para o que fai 
falla solicitar vez no teléfono 622 748 283. 

15, 16 e 17 de novembro

O aplicativo de avisos Liña Verde leva rexistrados desde a súa posta en marcha hai dous anos ao 
redor de 1.000 avisos, boa parte deles solventados sen superar o prazo dunha semana e moitos, 
sobre todo os dos farois, no mesmo día. 
 
O maior número de comunicacións correspondeuse coa iluminación pública -591 rexistros-, 
seguido dos relacionados coa recollida de voluminosos (306). O resto de incidencias 
distribúese en apartados tan variados como as beirarrúas e vías -27 avisos-, colectores do lixo 
con algunha deficiencia -17-, mobiliario urbano -9-, recollida do lixo -6-, saneamento -4-, 
sinais de tráfico -4-, animais abandonados -4-, áreas de lecer -3 avisos- e, por último, outras 
18 comunicacións sobre distintas cuestións que non encaixan en ningunha das anteriores. 
 
Liña verde é unha app que se descarga de forma gratuíta desde a App Store ou desde 
Google Play e, unha vez a teñamos instalada, deberemos entrar nela e escoller o noso 

Concello -San Sadurniño- xunto co idioma en que queremos que se mostre. A partir de aí xa poderemos 
comunicar calquera incidencia ou problema que atopemos, ademais de achegar unha fotografía, unha pequena descrición 
e a súa localización exacta. 
 
Tamén hai versión web -www.sansadurninoverde.gal- para dar avisos e facer consultas de tipo ambiental. O sitio dipón 
dun apartado de información e dunha canle de avisos de servizo público no móbil (cortes de rúas, interrupcións de 
subministración etc.), ademais de información turística sobre o municipio e  outros servizos a través do 902 193 768 en 
horario de 8 a 17:00h., aínda que o custe da chamada é de 7 céntimos minuto. 
 
O Concello anímavos a que utilicedes esta ferramenta, que pode mellorar a calidade dos servizos municipais e reducir os 
tempos de resposta perante determinadas incidencias. 

Cerca de 1.000 incidencias atendidas a 
través de Liña Verde desde a súa entrada 
en funcionamento

Convocatoria de axudas e subvencións:
• DOG núm. 189, do 04/10/2022. Bases reguladoras das axudas do 
Programa de mellora da accesibilidade. Obxecto: axudas para 
investimentos para a mellora da accesibilidade de vivendas anteriores 
a 2006 (por exemplo, ascensores, guindastres, sinais, porteiros ou 
outros elementos domóticos). Beneficiarias: persoas propietarias ou 
comunidades. Prazo de solicitude: 07/11/2022. Nota: esta é unha 
convocatoria NON COMPETITIVA, polo que as axudas se distribúen por 
orde de solicitude ata que se acabe o crédito. 
 
• DOG núm. 189, do 04/10/2022. Bases reguladoras do programa de 
incentivos á contratación vinculada aos programas de emprego para 

persoas mozas inscritas no Sistema nacional de garantía xuvenil. 
Obxecto: axudas para a contratación de mozos e mozas en situación de 
desemprego que estean no programa do garantía xuvenil. 
Beneficiarias: persoas empregadoras e empresas. Prazo de solicitude: 
15/11/2022. 
 
Para obter máis información sobre estas e outras axudas 
pódense consultar en internet os respectivos diarios oficiais 
nos enderezos sinalados, ou abonda poñerse en contacto co 
Técnico de desenvolvemento territorial de San Sadurniño 
(981 490 027).

A Unidade Móbil da Inspección Técnica de Vehículos 
volverá polo noso concello dentro dunhas 
semanas para pasarlle a revisión aos 
vehículos agrícolas. Nesta segunda 
quenda do ano, a ITV estará en Santa 
Mariña do Monte o 28 de 
novembro entre as 9:00 e as 
13:30h e en Igrexafeita o día 2 de 
decembro en horario de 9:00 a 
13:30h e de 15:15 a 18:00h. 
 
Os tractores agrícolas, maquinaria agrícola 
autopropulsada, remolques agrícolas e outros 
vehículos agrícolas especiais, excepto motocultores 
e máquinas equiparadas, teñen que pasar a revisión a 

partir dos 8 anos. Dos 8 aos 16 a inspección será cada dous 
anos e de 16 anos en diante a itv é anual. 

Ademais de levar a documentación do vehículo, 
antes de ir á inspección é moi recomendable 

comprobar na casa que todos os dispositivos de 
sinalización -intermitentes, luces, rotativo, 
claxon- funcionan correctamente. Tamén hai 
que revisar o estado das placas de matrícula e 
de velocidade e, sobra dicilo, asegurarse de 

que o tractor frea, aínda que despois sexa o 
persoal da estación quen verifique que os 

parámetros estean dentro dos límites permitidos. 
 

Para pasarlle a revisión ao tractor é necesario pedir vez a 
través do 902 309 000 ou da web www.sycitv.com. 

Coidados Porta a Porta

luns 28 de novembro e venres 2 de decembro

ITV Agrícola en Santa Mariña e Igrexafeita

Liña Verde,  
a túa app para  
comunicar incidencias

Como xestionar os residuos domésticos (I):  
OS VOLUMINOSOS

O Concello pon en marcha un servizo gratuíto de 
asesoramento catastral o primeiro e terceiro luns de 
cada mes
Debido á importancia que teñen as tramitacións perante o 
Catastro para moitas persoas, e co ánimo de mellorar os 
servizos prestados, o Concello decidiu contratar unha 
empresa que atenda de balde as consultas máis comúns que 
necesitedes facer, ademais de recibir un asesoramento 
axeitado.  Este novo servizo -gratuíto, insistimos- funcionará 
o primeiro e terceiro luns de cada mes entre as 11:00 e as 
13:00h na oficina que hai situada ao lado do salón de plenos, 
na planta baixa do Casa do Concello. Iso si, fai falla pedir cita 
previa chamando ao 981 490 027.  
Da atención gratuíta encargarase a empresa Gainto S.L, que conta con 
profesionais especializados en informar e asesorar sobre múltiples trámites 
catastrais. As cuestións principais nas que poderán axudarnos son:  
• A consulta de expedientes logo de recibirmos cartas ou notificacións 
do Catastro 
• O asesoramento e axuda sobre os pasos que debemos dar á hora de 
facer xestións no Catastro 

• Información e asesoramento sobre trámites coa Deputación provincial 
relacionados coa “contribución”, xa que o cobro do Imposto de Bens 
Inmobles  está delegado nese organismo  
• A preparación de alegacións en expedientes abertos e a verificación de 
que presentamos toda a documentación necesaria para darlles resposta  
• A axuda nas solicitudes de cambios, altas e modificacións de inmobles  
• E o posterior seguimento dos expedientes 
É importante insistir en que para calquera trámite relacionado co 
Catastro  teremos que solicitar cita previa no 981 490 027. 
Tamén recordamos que as persoas usuarias deste novo servizo deben 
levar toda a documentación da que dispoñan sobre o asunto que 
desexen tratar. 
Anotade de novo os días e horarios a partir do 7 de novembro: 
primeiro e terceiro luns de mes de 11:00 a 13:00h na oficina que 
hai ao lado do salón de plenos. Se o luns cadrase en festivo, a oficina 
dará vez para o día seguinte (martes). 

Como xestionar  
os residuos  
voluminosos

Aquelas cousas que perden o seu valor ou a súa funcionalidade, e das 
que nos queremos desfacer, convértense en residuos, ou lixo. Ora 
ben, residuos hainos de moitos tipos: domésticos, perigosos, 
industriais, agrícolas ..., e cada tipoloxía ten un xeito diferente de 
xestión. No caso do sistema municipal, o Concello só pode recoller os 
que son de tipo doméstico, pero non os perigosos -como son rodas, 
pinturas, medicamentos, etc.-, nin tampouco os industriais, os restos 
de obras ou de producións agrícolas, entre outros. 
 
Principalmente, as fraccións que recollen os concellos son a de lixo 
xenérico (que son os residuos que non caben noutras fraccións), o 
papel e cartón, o vidro, e os envases. Proximamente haberá unha 
nova fracción e un novo colector: a fracción orgánica, pero diso xa 
falaremos máis adiante. 
 
Pero ademais, hai outros residuos que polo seu peso e tamaño non 
poden ser tratados coma o resto. Son os que denominados 
voluminosos: mobles vellos, frigoríficos, televisores 
avariados e outros enseres de tamaño medio ou grande.  
 

Neste caso os servizos municipais encárganse de recollelos 
na porta da casa, só fai falla chamar ao 981 490 027. Uns 
días despois, cando se xunten varios avisos para planificar a ruta, o 
Concello volveranos chamar para indicarnos que día debemos botar 
fóra os voluminosos para a súa retirada. 
 
Volvemos insistir unha vez máis en que a eficiencia e os custes do 
sistema de recollida do lixo dependen en boa medida dunha correcta 
separación en orixe e do noso compromiso individual coa redución, a 
reutilización e a reciclaxe. Se o facemos ben, o ambiente e a 
economía municipal -que é a de todas e todos nós- hánnolo 
agradecer.  
 
En próximos boletíns Novas iremos explicando como separar ben os 
refugallos en orixe, que tipo de residuo debe ir a cada colector e 
como debemos facer con restos de podas e segas, lámpadas, 
pneumáticos, aceites, ou escombros de obras de escasa 
entidade, que en ningún caso poden botarse no lixo nin 
tampouco deixarse arrimados ao pé dos colectores. 




